
Tural TURAN 

ÖLSӘM BAĞIŞLA, TANRI

Yuxusuz bir ölüm qaçır 
üstümә sarı,
Qanadlarını 
ayağına geyinib qaçır...
Bu qaçış yolları, 
izlәri yorur,
Bu ölüm döyünüb, 
döyünüb qaçır;
Mәn 
ruhundan yorulmuş adamam,
Bu gecә 
alın yazımı silsәm, bağışla.
Mәn 
öz ölümünә vurulmuş adamam,
Ölsәm bağışla, Tanrı, 
ölsәm bağışla...

İSA BEHRUDİYӘ...

On beş mәrtәbәdi ölümün boyu,
Dünәn bir cavan oğlan ölçüb söylәdi. 
Bir tabut içindә ölüm yorulur,
Tanrının sirrini açıb söylәdi.

İnsan ölmәk üçün gәlәr ilhama...
Ölüm әsir düşәr eşqә, inama!
Yaşa – ismarışı verib adama,
Özü bu dünyadan köçüb söylәdi.

Tanrıyla söhbәtә tәlәsdi uşaq...
Ona eşq apardı burdan bir qucaq.
Eşqi, iradәsi zirvәli sancaq –
Utandı, yüz ölçüb-biçib söylәdi...

* * *

Anası ölmüş Vәtәn, 
tabutun da üzünә gülür...
Qucaqla kölgәnin boynunu, 
arxanca düşәn güllә dә 
o tәkayaq izinә gülür...
Anası ölmüş Vәtәn, 
get, 
arxanca gәtirirәm ayaqlarını...
Başına bağlayıb ağla, 
ağla, Bayraqlarını...
Ağla, ağla 
ağla öz qәbrinin üstündә, 
başdaşı da qoyduğun 
daşmayan sәbrinin üstündә...
Ovcuna vurul ağla. 
Öcündә durul, ağla...
Dur, dur bәzәn, 
tabutun gәlib, 
gәlib, ay qaragözlü Vәtәn;
Tabutun da üzünә gülür...

MӘNİ UNUTMA

Mәni unutma, doğum günüm!
Mәni unutma, başımın daşı!
Mәni unutma, başına dönüm, 
Mәni sözbәsöz özünlә daşı...

Mәni unutma, saat әqrәbi, 
İşlә yavaş-yavaş, qәbrimә işlә...
Ovcumda can verir hirsim, qәzәbim, 
Mәni muma döndәr, sәbrimә işlә...
Bu tәqvim atıb gedir, mәni hәr dәfә, 
Sәn unutma mәni, sonuncu yuxum, 
Bu ağrı büdrәdir mәni hәr dәfә...
Niyә, bilirsәnmi? 
Duya bilirsәnmi;
Ölәndә demәdi, heç bircә nәfәr:
– Tanrı, qaldır başını gözünә baxım...

* * *

Bizi bağışlayın, ayaqqabılar, 
sizi tәk qoyduq savaşdan sonra...

* * *

Bir tabut bәzәnir yenә bu sәhәr, 
yenә görüşü var nişanlısıyla...

ÖZ ÖLÜMÜMӘ...

Gözlәrim qucaqlayır siqaret tüstüsünü, 
ovuclarımsa uşaq evidi yanaqlarıma...
Dodaqlarımı soruşursansa, 
o hamilәdi son sözümә:
Tәnhalıq – evindә beşinci divar olmaqdı...
Mәn öz ömrünә uduzmuş adamam, 
ayaq izim. 
Әllәrimlә dәfn elәmişәm alın yazımı, 
Mәn ağrılarımın çiynindә gedәcәyәm 
o dünyaya...
Mәni yalqızlığımın yanında basdırarsınız...
Silin yuxarıdakını, 
baş daşıma son sözümü belә yazarsınız:
Hәlәlik, Tanrı, hәlәlik!

* * *

Ömrü kirayә verirәm, 

bәs kim yaşamaq istәyәr?

Kim istәyәr ki, de, şair, 

Kim ömrü yamaq istәyәr?

...Ömür yamaq, bu gün yamaq!

Alın yazım da boz yumaq!

Yaxasındakı kirә bax,

Hamı ömrü ağ istәyәr...

Bir ölüm gәz yarınmağa,

ümid olma qarımağa.

Ömrün saçın daramağa 

Qoca da daraq istәyәr. 

SÖYLӘ

Söylә, 

bir-birimizә susayanda and içmirdikmi?

Söylә, 

arzularımızdan әynimizә gәlәcәk biçmirdikmi?

Söylә, 

bizimlә yuxulamırdımı kimsәsiz işıq dirәklәri?

Söylә, 

bizimlә bir döyünmürdümü, 

sәssiz sahillәrdә qağayı ürәklәri?! 

Söylә, 

yuxuları kilsә divarlarında güllәlәmirdikmi?

Söylә, hәr sәhәr dan ulduzunu 

geyindirib biz bәlәmirdikmi?

Söylә, söylә özünә, söylә,

Söylә, söylә, özünü unudan adam. 

Söylә, söylә, yaddaşını udan adam!..

ӘSRİK NOTLARI

Uzadır әlini gur bulaq sәsi, 
Uzadır bir çayın lal notlarına...
Sal daşlar bu çayın nişan üzüyü, 
Baxıb bir göz vurur cil otlarına...

Yarpağın sәsinә әl çalır sular, 
Gülüşlәr qol açıb oynayır burda. 
Dar cığır boynunu oxşayan yollar, 
Dan üzü görmәmiş oyanır burda...

Sular layla çalır çay yatağına, 
Sular yorğan örtür yetim daşlara...
Buludlar çәkilib öz otağına, 
Yağış nәğmә satıb dilsiz quşlara...

DOĞUM GÜNÜ ŞEİRİ

28 oktyabr 1989 – Günaydın, Tanrı!
28 oktyabr 1992 – Günaydın, yaddaşım!
28 oktyabr 1996 – Günaydın, yaddaşını itirmiş heroqliflәr!
28 oktyabr 1999 – Günaydın, analı tәbәssümlәr!
28 oktyabr 2001 – Günaydın, hәlә doğulmamış müharibәlәr!
28 oktyabr 2007 – Günaydın, böyümüş yuxularım!
28 oktyabr 2011 – Günaydın, kirli kölgәlәr!
28 oktyabr 2012 – Günaydın, şairinin әlinә silah verәn Vәtәn!
28 oktyabr 2019 – Kölgәm qәbrimә düşür... 
28 oktyabr 2021 – Günaydın, ölüm!

